
دہشت گردی اور امریکی پالیسیاں
پروفیسر خورشید احمد
برطانیہ میں مقیم دو تحقیق کاروں نے انسٹی ٹیوٹ آف پالیسی اسٹڈیز اسلام آباد کے چیئر مین پروفیسر خورشید احمد سے مسلم دنیا اور امریکہ کے تعلقات پر بذریعہ ای میل ایک انٹرویو کیا۔ زیر نظر مضمون اس انٹرویو پرمبنی ہے۔ یہ مضمون ۲۰۱۱ ء کے اوائل میں آئی پی ایس کے انگریزی جریدے
میں شائع ہوا۔ اس مضمون میں جن پہلوؤں پر گفتگو کی گئی ہے ان میں یہ پہلو قابلِ ذکر ہیں : کیا امریکی پالیسیوں سے صرف مسلمان ہی ناراض ہیں یا دیگر اقوام بھی؟ کیا امریکہ سے نفرت کا مطلب عام امریکیوں سے بھی نفرت ہے؟ سیکولرازم کے دعوے کے باوجود کیا امریکہ میں ریاستی سطح پر مذہب کے اثرات نہیں ہیں؟ گیارہ ستمبر ۲۰۰۱ء کے افسوس ناک واقعہ کو دہشت گردی کے واقعہ کی حیثیت دیتے ہوئے عدالتی تحقیقات اور مجرموں کو سزا دینے کا قانونی راستہ اختیار کیوں نہیں کیا گیا؟ اس واقعہ سے متعلق اٹھنے والے بہت سے سوالات کے واضح جوابات کیوں سامنے نہیں آئے ؟ کیا اس واقعہ نے انسانیت کو زیادہ نقصان پہنچایا یا اس کے رد عمل نے ؟ کیا اس رد عمل سے دہشت گردی ختم ہوئی یا پہلے سے زیادہ بڑھ گئی ہے؟
نئے ہزاریے کی نوید کے ساتھ اکیسویں صدی کی آمد کا لوگوں نے پوری دنیا میں بڑی تعداد میں خیر قدم کیا۔ توقع کی جارہی تھی کہ انسانیت پچھلی صدی کی تباہیوں سے سبق سیکھے گی اور نئی صدی میں عالمی امن و انصاف کے قیام کی دیرینہ آرزو کی تکمیل کو اپنی منزل قرار دیتے ہوئے نئے سفر کا آغاز کرے گی۔ بد قسمتی سے یہ امیدیں بنیادی طور پر نائن الیون کے المناک واقعات اور ان پر امریکہ کے تباہ کن رد عمل کی

وجہ سے پارہ پارہ ہو گئیں۔ دہشت گردی کے خلاف جنگ نے ، جو دہشت گردی کی روک تھام کے لیے شروع کی گئی تھی ، دنیا کو مزید پرخطر، غیر محفوظ اور بے انصافی کا شکار بناتے ہوئے معاشی انہدام کے دہانے پر لا کھڑا کیا۔ اکیسویں صدی کا پہلا عشرہ تاریخ میں ضائع ہو جانے والے عشرے کے طور پر جگہ پائے گا اور اس کی اصل وجہ دنیا کی واحد بڑی طاقت ریاست ہائے متحدہ امریکہ کی ناقص حکمت عملیاں قرار پائیں گی۔ امریکہ اپنی پالیسیوں کا ناقدانہ جائزہ لینے میں ناکام رہا جس کے نتیجے میں باقی دنیا نا کامیوں کے ایک لامتناہی سلسلے کا شکار ہے اور اس کے تباہ کن نتائج بھگت رہی ہے۔ پچھلی دہائی میں منظر عام پر آنے والے رائے عامہ کے تقریباً تمام جائزے عوامی سطح پر امریکہ کی پالیسیوں اور اس کی کارکردگی پر میں مسئلہ فلسطین، افغانستان و عراق کی جنگیں اور دنیا کے مختلف حصوں میں ان کے نتائج خاص طور پر شامل
جن
ہیں بڑھتے ہوئے عدم اطمینان کی نشان دہی کرتے ہیں۔اس کے باوجود کلیدی امریکی پالیسیوں میں کسی بڑی تبدیلی کے کوئی شواہد نہیں ملتے۔ لگتا ہے کہ نو قدامت پرستوں اور فوجی صنعتی کمپلکس کے جس خطرے سے سابق امریکی صدر آئزن ہاور نے اپنے استقبالیہ خطاب میں خبر دار کیا تھا، وہ اب تک پوری طرح برقرار ہے۔ چہروں کی تبدیلی کے باوجود امریکی قیادت ان ہی پالیسیوں کی دلدل میں پھنسی ہوئی ہے جو مثبت نتائج دینے میں ناکام رہی ہیں۔
ہم عصر سیاسی مباحثے میں دہشت گردی اور امریکہ دشمنی زبان زد عام الفاظ بن گئے ہیں۔ دہشت گردی میں غیر معمولی اضافے کے اسباب کی ناقدانہ پڑ تال حقیقی ضرورت بن گئی ہے۔ اس بات سے انکار نہیں کیا جا سکتا کہ دہشت گردی جو دنیا کے چند انتہائی حساس علاقوں تک محدود تھی ، وہ اب ہر جگہ پھیل کر عالمی مسئلہ بن چکی ہے۔ انسانیت کو آج دہشت گردی کی نت نئی اقسام کا سامنا ہے جسے افراد، گروہوں اور ریاستوں کی جانب سے پروان چڑھایا جارہا ہے۔
آج اگر چہ دہشت گردی کے موضوع پر کتابوں کا سیلاب آیا ہوا ہے مگر یہ ایک افسوس ناک حقیقت

ہے کہ ان میں سے بیشتر اس مقتدر طبقے کے نقطہ نظر کی ترجمانی کرتی ہیں جو دہشت گردی کے فروغ کا ذمہ دار ہے۔ جانبدارانہ افکار ونظریات کا غلبہ ہے۔ متاثرہ لوگوں کا نقطہ نظر اس مباحثے میں مناسب جگہ نہیں پاسکا چنانچہ یہ روز بروز زیادہ یک طرفہ ہوتا جارہا ہے۔ حقائق کے اظہار اور غیر جانبدارانہ تجزیے کے مقابلے میں پرو پیگنڈے کو بالا دستی حاصل ہوتی جارہی ہے۔ مطبوعہ اور برقی ذرائع ابلاغ کے ذریعے دہشت گردی کی ایک نئی نسل پرورش پارہی ہے جسے دانشورانہ دہشت گردی کہا جاسکتا ہے۔ تاہم روایتی سوچ کے خلاف بھی اب کچھ آواز میں اٹھ رہی ہیں اور متبادل افکار و نظریات سیاسی مباحثے میں جگہ پار ہے ہیں۔ پالیسیوں اور حکمت عملیوں کے حوالے سے آزادانہ تحقیق اور ناقدانہ تجزیے پر مبنی تحریر میں دانشورانہ افق پر امید کی رو پہلی کرن کی نمائندگی کرتی ہیں۔
برطانیہ میں مقیم دو اسکالرز ، ڈاکٹر اسامہ بٹ اور پروفیسر جولیان شوفیلڈ (Julian Schofield) پاک امریکہ تعلقات اور پاکستان کے بیرونی روابط پر عالمی سیاست اور دہشت گردی کے خلاف جنگ کے تناظر پر تحقیق کر رہے ہیں۔ انہوں نے مجھے دہشت گردی، امریکہ کی مخالفت اور اس پر پاکستان کی اسلامی طاقتوں کے ردعمل کے موضوعات پر سوالوں کا جواب دینے کی دعوت دی۔ ذیل کی تحریر اسی ای میل انٹرویو
مشتمل ہے۔
پاک امریکہ تعلقات پر داخلی اسلامی رد عمل: امریکہ دشمنی کے جذبات؟
پاکستان کے لوگ امریکی پالیسیوں سے انتہائی ناخوش بلکہ ناراض ہیں خواہ وہ مشرق وسطی خصوصاً مسئلہ فلسطین سے متعلق ہوں یا جنوبی ایشیا میں کشمیر، افغانستان اور خطے میں بھارتی بالا دستی سے تعلق رکھتی ہوں۔ امریکہ اور پاکستان کے جو تزویری روابط بش اور اوباما دور میں پروان چڑھے، وہ پورے علاقے بالخصوص پاکستان ، چین اور ایران کے لیے انتہائی سنجیدہ مضمرات رکھتے ہیں۔
معاملات کو درست تناظر میں سمجھنے کے لیے یہ بات یاد رکھی جانی چاہیے کہ امریکہ کے سحر سے

آزادی، عدم اتفاق اور لا تعلقی کے احساسات پوری دنیا میں دوسری عالمی جنگ کے بعد پھیلنا شروع ہو گئے تھے۔ ادبیات میں بدصورت امریکی" کا کردار ۱۹۶۰ء کی دہائی میں جس طرح سامنے آیا وہ کسی تخیل کا شاخسانہ نہیں تھا۔ اس نے ایک ابھرتی ہوئی سچائی کی نمائندگی کی تھی۔ افسانے نے ان جذبات کو محض ایک نام دے دیا تھا جو ہر جگہ پہلے ہی موجود تھے۔
دعوی کیا جاتا ہے کہ یہ ۱۹۸۵ء یعنی نائن الیون کے المناک واقعات سے ۱۶ سال پہلے کی بات ہے جب پنسلوانیہ کی یونیورسٹی کے دو سیاسی اسکالروں روہنسٹن (Alvin Z. Rubinstein) اور سمتھ (Donald B. Smith) نے " تیسری دنیا میں امریکہ مخالف جذبات کے موضوع پر تحریروں کا ایک مجموعہ شائع کیا ۔ انہوں نے اپنی تحقیق کا محور تیسری دنیا کے بہت سے ملکوں میں امریکہ سے بڑھتی ہوئی نفرت اور اس کی تباہی کی خواہش کو بنایا تھا۔ اس رویے کو انہوں نے اینٹی امریکن ازم کا نام دیا۔سگرڈ ناتھ (Sigrid Faath) نے برطانوی سماجی سائنسداں اسٹیفن ھیسلر (۱۹۸۶) اور ایک سابق امریکی سفیر رچرڈ بی پارکر (۱۹۸۸) کا حوالہ بھی دیا ہے جنہوں نے امریکی اداروں کے خلاف زبانی اظہار جذبات اور تشدد کی کارروائیوں کو ، عالمی سیاست میں امریکہ کی بڑھتی ہوئی مداخلت کے رد عمل کی علامت اور اس کے اظہار کی حیثیت سے اپنی تحقیق کا موضوع بنایا ہے ۔ ان سب اور بہت سے دوسرے تجزیہ کاروں نے پوری دنیا میں " اینٹی امریکن ازم کو ان ملکوں میں امریکہ کی خارجہ پالیسیوں اور معاشی سرگرمیوں سے پیدا ہونے والے مایوسی کے احساسات کا نا گزیر نتیجہ قراردیا ہے۔
یہ ہےوہ سیاق وسباق جس میں عالمی سطح پر امریکہ کے کردار کی مخالفت کی موجودہ کیفیت کو دیکھا جانا چاہیے ۔ نہ یہ کہ اسے اس قسم کے گمراہ کن نعروں کے تناظر میں لیا جائے کہ ”وہ ہماری اقدار سے نفرت کرتے ہیں یا یہ کہ وہ انسانی حقوق اور جمہوریت کے مخالف ہیں یا یہ کہ مسلمانوں اور اسلام کے اندر
کوئی چیز خلیقی طور پرہی غلط ہے، جس نے انتہا پسندی، تشدد اور دہشت گردی کے ایک کچھ کو جنم دیا ہے۔

اس کے باوجود محتاط استعمال کے بجائے اینٹی امریکن ازم کی اصطلاح کا بلا امتیاز استعمال مناسب نہیں ہے کیونکہ امریکہ کی موجودہ مخالفت پاکستان یا مسلم دنیا کی کوئی مخصوص کیفیت نہیں بلکہ ایک عالمی معاملہ ہے۔ اس کے بہت سے رنگ اور جہتیں ہیں۔ اس لیے متعد دعوامل اور طاقتوں کو ایک ہی نام سے ایک چھتری تلے جمع کر دینے کا رویہ از سرنو غور وفکر کا متقاضی ہے۔
اس سیاق میں یہ سمجھنا صحیح نہیں ہوگا کہ امریکہ اور امریکیوں کے خلاف بڑے پیمانے پر پھیلے ہوئے عناد کے احساسات اور پاکستانیوں کے جذبات ایک ہی جیسے ہیں۔امریکی معاشرے اور کلچر کے مثبت پہلوؤں سے یہاں نہ کبھی انکار کیا گیا نہ انہیں بدنام کیا گیا۔ رائے عامہ کے تمام جائزے جو امریکی پالیسیوں اور کارروائیوں سے وسیع پیمانے پر پائے جانے والے عدم اتفاق کو منظر عام پر لائے ، ان ہی میں امریکی عوام اور تہذیب کے کئی مثبت رویوں کو سراہا بھی گیا ہے۔ ۲۰۰۷ ء کے ایک گیلپ سروے کے مطابق ایک بڑی دلچسپ بات یہ ہے کہ جہاں ۶۹ فی صد لوگوں نے امریکہ کے بارے میں رائے دیتے ہوئے برا اور بہت برا کے الفاظ استعمال کیے ہیں، وہیں جب ان ہی لوگوں سے امریکہ کے لوگوں کے بارے میں پوچھا گیا تو صرف ۵۰ فی صد نے وہی الفاظ استعمال کیے جبکہ امریکہ کے لوگوں کے بارے میں اچھے “ اور ” بہت اچھے“ کے الفاظ میں رائے دینے والے ۴۹ فی صد تک جا پہنچے ۔ زمینی صورت حال کے اس پہلو کو نظر انداز نہیں کیا جانا چاہیے۔
تاہم وہ بنیادی مسئلہ جو امریکہ کے ساتھ پاکستان کے تعلقات کو متاثر کرتا ہے، بالخصوص پاکستان سے عوام کی سطح پر، اس کا تعلق پاکستان ، عرب دنیا اور عالم اسلام کے بارے میں امریکہ کی مستقل پالیسیوں اور اقدامات سے ہے، اور اب اسلام اور اسلامی تحریکیں بھی ، مذہب اور اسلامی بیداری کے مظہر کی حیثیت سے اس میں شامل ہوگئی ہیں۔
یہ حقائق اس بحث کو ایک طرف پاکستان اور مسلم امہ کے قومی مفادات کے درمیان تصادم کی


آج کا مغرب اور مسلم دنیا .
نشان دہی کرنے والے تزویری اہمیت کے حامل متعدد قابل تشویش معاملات اور تنازعات کی موجودگی تک لاتے ہیں ، اور دوسری طرف نزم اور سخت طاقتوں کی نئی درجہ بندی کے ساتھ امریکی قیادت کی جانب سے اختیار بلکہ مسلط کی جانے والی پالیسیوں کے موضوع پر سوچ بچار کی ضرورت واضح کرتے ہیں۔ یہ تصور بھی وسیع طور پر پایا جاتا ہے کہ ان میں سے کچھ پالیسیاں جہاں واقعی امریکہ کے حقیقی عالمی مفادات کے مطابق ہوسکتی ہیں وہیں کچھ ایسی بھی ہیں جنہیں اس فوجی صنعتی مقتدرہ Military-Industrial) (Establishment کے غیر متناسب اثر و رسوخ سے تعبیر کیا جاسکتا ہے جس کا حوالہ صدر آئزن ہاور نے اپنے استقبالیہ خطاب میں دیا تھا۔ اسی طرح صیہونی لابی اور ابھرتی ہوئی بھارتی لابی کا مستقل عمل دخل باعث تشویش ہے۔ مختصر یہ کہ امریکہ مخالف جذبات جن چیزوں کا رد عمل ہیں وہ یہ ہیں:
ا۔ امریکہ کی عالمی چودھراہٹ پر مبنی خارجہ امور اور قومی سلامتی کی پالیسیاں
-۲۔ معاشی اور ثقافتی تسلط کے لیے منظم کوششیں ۔ امریکی قیادتوں اور میڈیا کی جانب سے گھمنڈ ، منافقت اور دہرے معیارات کا مسلسل
مظاہرہ ۔
پاکستان کے لوگ بالعموم یہ پختہ رائے رکھتے ہیں کہ پاکستان اور مسلم دنیا کے لیے امریکی پالیسیاں انتہائی ناقص ہیں ۔ دونوں ملکوں کے درمیان بعض امور میں مفادات کے اشتراک کا انکار کیے بغیر یہ بھی تسلیم کیا جانا چاہیے کہ بعض معاملات میں مفادات ہم آہنگ نہیں ہیں۔ اس کی وجہ امریکہ اور پاکستان کے
قومی مفادات اور تزویری مقاصد میں پائے جانے والے سنجیدہ اختلافات ہیں۔
یہی وجہ ہے کہ صرف اسلامی گروپ ہی نہیں ( جو بہر حال ہر اول دستہ ہیں) بلکہ عام لوگوں کی بھاری اکثریت بھی امریکی پالیسیوں، ملک میں ان کی خفیہ اور علانیہ شکلوں میں کارفرمائی، نیز فوجی مقتدرہ سمیت خود اپنی سیاسی قیادتوں کی امریکہ اور دوسری بیرونی طاقتوں کے ساتھ ملی بھگت کی مخالف ہے۔ یہ بات قابل توجہ ہے کہ گیلپ اور دوسرے امریکی و مغربی اداروں کی جانب سے مرتب کیے جانے والے رائے عامہ


۔ دہشت گردی اور امریکی پالیسیاں
مسلسل یہ بات سامنے آرہی ہے کہ پاکستان میں شہریوں کی بھاری اکثریت یعنی ۷۰ سے کے جائزوں سے ۸۰ فی صد لوگ امریکی پالیسیوں سے اختلاف رکھتے ہیں"۔
نیو امریکن فاؤنڈیشن کی جانب سے تیار کیے جانے والے رائے عامہ کے ایک جائزے سے پتہ چلتا ہے کہ پاکستان میں ڈرون حملوں سے انتہائی متاثرہ علاقے یعنی وفاق کے زیر انتظام قبائلی علاقے (فاٹا) میں امریکی، نیٹو اور پاکستانی افواج جن لوگوں کی دہشت گردوں“ سے ”حفاظت کررہی ہیں، ان میں سے ۷۵ فی صد پاکستان میں امریکی ڈرون حملوں کے خلاف ہیں۔ جواب دینے والوں میں سے ۴۸ فی صد کا کہنا تھا کہ ان حملوں میں صرف بے گناہ افراد مارے جارہے ہیں، جبکہ ۳۳ فی صد کے مطابق دہشت گرد اور عام شہری دونوں نشانہ بن رہے ہیں۔ مزید چشم کشا انکشاف یہ ہے کہ دس میں سے چھ
افراد کا، جو دہشت گردی کے مخالف ہیں، کہنا ہے کہ امریکی فوج کے خلاف خود کش حملے جائز ہیں۔ افغانستان میں امریکہ کی دہشت گردی کے خلاف جنگ کے سیاق میں اگر چہ ہمارے سوال کا بنیادی محور پاکستان ہے، لیکن عوامی سطح پر جہاں تک مسلم ملکوں اور تیسری دنیا کا تعلق ہے تو امریکی پالیسیوں اور اقدامات سے بیزاری تقریباً عالمی معاملہ ہے۔ شاید اسرائیل اور کسی حد تک بھارت اس سے مستثنیٰ ہوں حتی کہ متعدد یورپی اور جنوبی امریکی ملکوں میں یہی رجحانات دیکھے جاسکتے ہیں“۔ یہ بات لائق توجہ ہے کہ ان تمام مسلمان ملکوں میں جہاں حکمراں سیاسی طور پر امریکہ کے ساتھ ہیں وہاں عوام میں امریکہ اور اس کی پالیسیوں کی مخالفت نمایاں ہے۔ مصر، اردن، کویت، انڈو نیشیا اور ترکی ان میں خاص طور پر قابل ذکر ہیں ۔
اگر عوامی سطح پر یہ جذبات ہیں تو کیا یہ زیادہ ہوشمندانہ پالیسی نہیں ہوگی کہ اس اینٹی امریکن از م کے اصل اسباب پر توجہ دی جائے ، اور بعض گروپوں کے مذہبی تعلق کی بناء پر پہلے سے طے شدہ کچھ تصورات پر جمے رہنے یا کچھ مجھسے پٹے سیاسی نظریات یا لفاظیوں کی بھول بھلیاں میں گم رہنے کے بجائے


. آج کا مغرب اور مسلم دنیا .
ان عوامل اور وجوہات کو تلاش کیا جائے جنہوں نے اس عالمی رد عمل کو جنم دیا ہے؟
داخلی رد عمل صرف اسلامی حلقوں میں یا وسیع تر ؟
،،
خطے میں امریکی پالیسیوں اور سرگرمیوں کے خلاف داخلی رد عمل کا ایک زیادہ گہرا اور معروضی تجزیہ موجودہ پریشان کن سیاسی اور تہذیبی صورت حال کے اسباب تک رہنمائی کر سکتا ہے۔ اس حقیقت سے انکار نہیں کیا جاسکتا کہ امریکی پالیسیوں کے رد عمل اور جوابی اقدام کے حوالے سے پاکستانیوں کے ردعمل کی ایک اسلامی جہت بھی ہے۔ نظریہ، خواہ اسلامی ہو یا لبرل ، سرمایہ دارانہ، اشترا کی یا کچھ اور ، قومی مفادات اور داخلی و خارجی ترجیحات کے ساتھ مل کر داخلہ اور خارجہ پالیسیوں کی تشکیل میں ہمیشہ اہم کردار ادا کرتا ہے۔اس اعتراف کے پیش نظر یہ کہنا بالکل درست ہوگا کہ امریکی پالیسیوں کی تفہیم اور جوابی اقدامات کی صورت گری میں ، پوری دنیا خصوصا پاکستان اور عالم اسلام میں امریکہ کی سیاسی اور ثقافتی مہمبسم جوئیوں کے ساتھ ساتھ یقینی طور پر پاکستانی عوام کے اسلامی جذبات کا حصہ بھی ہے۔ تاہم یہ پوری کہانی
نہیں ہے۔ پاکستان کے ساتھ امریکہ کے تعلقات ایک مختلف رنگ کے حامل ہیں بوجہ سرد جنگ کے سیاق کے جس میں ان کی ابتداء ہوئی اور بوجہ اس کردار کے جو امریکہ نے ہمیشہ اپنے ایجنڈے کو آگے بڑھانے اور اپنے مفادات کو پورا کرنے کی خاطر سول اور ملٹری یعنی دونوں داخلی طاقتوں پر اثر انداز ہونے بلکہ انہیں استعمال کرنے کے لیے اپنا یا۔ اس لیے یہ سمجھنا درست نہیں ہوگا کہ یہ محض نظریاتی جہت ہے جس نے پاکستانیوں کے رد عمل کی صورت گری کی ہے۔ نیز امریکہ کا کردار ایک ایسے عالمی معاشی اور سیاسی نظام کے فروغ اور باقی دنیا پر اسے مسلط کرنے میں، جو اپنی ساخت ہی میں غیر منصفانہ اور ناقص ہے، اس کے خلاف نکتہ چینی کا ایک اہم سبب رہا ہے۔ اسی طرح اسرائیل کے لیے امریکہ کی اندھی حمایت اور بھارت سے اس کا گٹھ جوڑ، امریکہ کے مقاصد اور کردار کے حوالے سے پاکستانیوں کی سوچ پر اثر انداز ہوا ہے۔ پاکستان میں علاقائی سطح پر امریکہ کی بھارت نواز حکمت عملی پر سنجیدہ خدشات پائے جاتے ہیں۔ لوگ محسوس


دہشت گردی اور امریکی پالیسیاں
کرتے ہیں کہ کئی شعبوں میں امریکہ، اسرائیل اور بھارت ایک دوسرے سے بہت قریب ہیں۔ چین سے پاکستان کے تزویری تعلقات بھی نہایت اہم متعلقہ عامل ہیں ۔ چین کے لیے امریکہ اور بھارت کی پالیسیاں اور اسے گھیرنے کے لیے دونوں کی ملی بھگت بھی کئی اہم جہتوں کی نشان دہی کرتی ہے۔ خطے میں پاکستان کے ناگزیر مفادات سے امریکہ کی لاپروائی ، بالخصوص کشمیر اور پانی کے مسائل سے عدم دلچسپی نے بھی پاکستان کے لوگوں کی نگاہوں میں امریکہ کو ایک ناقابل اعتبار حلیف بنادیا ہے۔ امریکہ کا ثقافتی اثر و نفوذ اور سول سوسائٹی ، میڈیا اور تعلیم وغیرہ کے شعبوں میں اس کی دخل اندازیاں بھی ایسے عوامل ہیں جن سے صرف نظر نہیں کیا جاسکتا۔ ان معاملات اور دیگر امور کے ایک انبار نے خطے میں امریکہ کے کردار اور ایجنڈے کے بارے میں پاکستان کے لوگوں کی سوچ کی تشکیل میں حصہ لیا ہے۔
جہاں تک امریکہ سے پاکستانیوں کی مایوسی اور ناراضگی کا تعلق ہے تو اس بات کی توثیق میں کوئی پہنی تحفظ نہیں ہونا چاہیے کہ یہ کیفیت تقریباً پوری دنیا میں ہر جگہ ہے اور کسی مخصوص نظریاتی اساس کے حامل لوگوں تک محدود نہیں۔ پاکستان کے ۸۰ فی صد سے زیادہ لوگ امریکہ کے کردار کو منفی ، جارحانہ، پاکستان کے متعدد تزویری اہمیت کے مفادات سے واضح طور پر متصادم اور اس کے قیمتی اور حساس اثاثوں کے لیے
خطرہ سمجھتے ہیں۔
ورلڈ پبلک او پینین آرگنائزیشن کے جنوری ۲۰۰۸ء کے ایک سروے کی رو سے صرف 4 فی صد افراد کے نزدیک پاک امریکہ تعلقات پاکستان کے لیے مفید رہے ہیں، جبکہ ۴۴ فی صد کی رائے میں ان کا سارا فائدہ صرف امریکہ کو پہنچا ہے۔ ۲۹ فی صد نے یہاں تک کہا کہ ان تعلقات نے پاکستان کے مفادات کو نقصان پہنچایا ہے ۔ ۷۲ فی صد نے ایشیا میں امریکہ کی فوجی موجودگی کو پاکستان کے لیے ایک بڑا خطرہ قرار دیا جبکہ ۲ فی صد کا کہنا تھا کہ یہ خطرہ تو ہے مگر بڑا نہیں۔ یہ کہنا مبالغہ نہیں ہوگا کہ یہ لوگ امریکہ کو حقیقی دوست تصور نہیں کرتے ، ایسا دوست جو ضرورت کے وقت کام آئے خواہ حکمرانوں کے انحرافات اور پاکستان کے اندر مفادات کچھ بھی ہوں۔


آج کا مغرب اور مسلم دنیا ۔
نائن الیون کے تباہ کن سانحہ سے پہلے بھی امریکہ سے بڑے پیمانے پر بیزاری پائی جاتی تھی جس میں اس کے بعد نمایاں اضافہ ہوا۔ پاکستان کے لوگوں کو ۱۹۶۵ء میں بھارت کے حملے کے بعد بہترین دوست ہونے کے دعویدار امریکہ کی جانب سے فوری طور پر اسلحہ کی سپلائی بند کر دیے جانے سے جو سخت دھچکا لگا تھا اسے بھلایا نہیں جاسکتا۔ اس کے بعد پاکستان کے جوہری تحقیق اور ترقی کے پروگرام میں رکاوٹیں ڈالنے کے لیے ڈرانے دھمکانے اور پابندیاں لگائے جانے کا مرحلہ آیا۔ افغانستان سے روس کی واپسی کے بعد امریکہ نے حتمی طور پر یوٹرن لیا اور اس کے تباہ کن نتائج بھگتنے کے لیے افغانستان کو اور سنگین عواقب سے نمٹنے کے لیے پاکستان کو تنہا چھوڑ دیا۔ امریکی پالیسی میں پیٹھ پھیرنے کی اس تبدیلی کی شدت کا اندازہ ان سخت پابندیوں سے لگایا جاسکتا ہے جس کے ساتھ میڈیا اور تھنک ٹینکوں کی جانب سے پاکستان کے خلاف منفی پروپیگینڈے کا ایک طوفان برپا کر دیا گیا اور اسے عالمی برادری میں اچھوت بنانے اور ناکام شدہ یا نا کام ہوتی ریاست قرار دینے کی ہر ممکن کوشش کی گئی حتیٰ کہ اس کے خاتمے کی تاریخیں دینے میں بھی بڑی سخاوت کا مظاہرہ کیا گیا۔
نائن الیون کے بعد کے حالات میں امریکہ کی طرف سے مسلم ملکوں پر جنگ مسلط کرنے سے صورت حال کی ابتری بہت بڑھ گئی۔ اسلاموفوبیا اور پاکستان پر لعن طعن کی سونامی نے باہمی تعلقات کے لیے مزید خطرات پیدا کر دیے۔ دہشت گردی کے خلاف امریکہ کی جنگ کو پاکستان کے لوگوں نے ہمیشہ شک وشبہ کی نگاہ سے دیکھا ہے۔ ان کے نزدیک یہ پاکستان کی اس وقت کی قیادت کو پتھر کے دور میں پہنچا دینے کی دھمکی دے کر پاکستانی قوم پر مسلط کی جانے والی ایسی جنگ ہے جس کے پس پردہ خفیہ عزائم کارفرما ہیں۔ امریکہ اور یورپ کی طرف سے اسلام کے خلاف مسلسل بڑھتی ہوئی مہم جوئی بھی امریکہ اور مغربی طاقتوں کے خلاف جذبات میں شدت پیدا کرنے کا سبب بنی۔ یہی وجہ ہے کہ پاکستانیوں کی بھاری اکثریت، علاقائی اور عالمی دونوں سطحوں پر امریکہ کی کارکردگی کو نا پسندیدگی کی نگاہ سے دیکھتی ہے۔ وہ ان طریقوں کے شدید نا قد ہیں جن سے کام لے کر امریکہ اپنے مفادات پورے کرنے اور تکبر اور ڈھٹائی کے
۱۰

ساتھ ایسے اقدامات کرنے کے لیے پاکستان کی سول اور فوجی مقتدرہ کو مسلسل دباؤ میں رکھتا ہے جو پاکستان کی آزادی و خود مختاری اور وقار کے منافی ہیں۔ یہ نرم اور سخت حربے پاکستان کے استحکام کے لیے سنگین
خطرے اور حقیقی چیلنج کی حیثیت رکھتے ہیں۔
پاکستان اور اس کی سیاسی اور عسکری قیادت کے بارے میں امریکی حکمرانوں اور پالیسی سازوں کی اصل سوچ کیا ہے،اس بارے میں باب ' وڈوروڈ کی کتاب اوباماز وارز ۸ میں کیے گئے انکشافات کی سنگینی کے اظہار کے لیے ہولناک کا لفظ بہت ہلکا ہے۔ ان سے پتہ چلتا ہے کہ فی الحقیقت امریکی قیادت کی نگاہ میں پاکستان کا مقام دوست اور اتحادی کا نہیں۔ اس کے بجائے وہ پاکستان کو ایک مشکوک ریاست، بلکہ ایک کینسر اور دہشت گردی کے گڑھ کے طور پر دیکھتا اور اپنے لیے افغانستان سے زیادہ تشویش کا باعث تصور کرتا ہے۔ اگر ایسا ہے تو اس کا مطلب ہے کہ پاکستان کو مسئلے کے حل کا شریک کار نہیں بلکہ بجائے خود
مسئلہ سمجھا جا رہا ہے۔ ان دھما کہ خیز انکشافات نے پاکستان کے لوگوں کو سخت اذیت پہنچائی اور اس کے نتیجے میں امریکہ پر ان کا رہا سہا اعتبار بھی جاتا رہا۔ اس تعلق کو دوستانہ کہنا، اس لفظ کا غلط استعمال ہوگا کیونکہ دوستی کی بنیاد اعتبار اور مفادات کی ہم آہنگی پر ہوتی ہے جو تزویری شراکت تک پہنچاتی ہے۔ جبکہ امریکہ اور پاکستان کی نہ صرف حکومتوں اور سیاسی و عسکری قیادتوں کے درمیان باہمی اعتماد کا شدید فقدان ہے بلکہ پاکستان کے عوام بھی سمجھتے ہیں کہ ان کی تو ہین اور تحقیر کی گئی ہے۔ اس کے نتیجے میں مزید ناراضگی ، بے اعتمادی اور فاصلوں کا پیدا ہونا لازمی ہے۔ اس صورت حال کو خواہ اینٹی امریکن ازم کہا جائے یا کچھ اور ، بہر کیف یہ ایک حقیقت ہے۔
پاکستان کا اسلامی نظریہ اور اسلامی رشتہ اسلامی شناخت پاکستان کی بنیاد ہے اور اس کی تقریباے و فی صد آبادی مسلمان ہے۔ پاکستان کے

لوگ اپنی زندگیوں کو اسلام کے مطابق ڈھالنے کے مقصد سے مکمل وابستگی رکھتے ہیں کیونکہ اسلام زندگی کے ہر گوشے کے لیے پوری رہنمائی فراہم کرتا ہے خواہ اس کا تعلق انفرادی زندگی سے ہو یا اجتماعی زندگی سے۔ اسلام زندگی کو سیکولر اور مذہبی، پرائیویٹ اور پبلک، ریاست اور مذہب کے خانوں میں نہیں بانٹتا۔ یہ نظریاتی پہلو تمام داخلی اور بین الاقوامی پالیسیوں اور روابط کی تشکیل میں بہت اہم کردار ادا کرتا ہے، اور یہ
بالکل فطری بات ہے۔ اجتماعی زندگی میں مذہب ہمیشہ نہایت اہم کردار ادا کرتا رہا ہے۔ یہ بات محض مسلمانوں تک محدود نہیں۔ ریاست اور مذہب کی علاحدگی کے تمام دعووں کے باوجود امریکہ سمیت پوری مغربی دنیا میں مذہب، سیاسی اور عوامی دائروں تک میں آج بھی ایک زبردست طاقت ہے۔ سیموئل ہنٹنگٹن کی کتاب ” ہو آروی؟ دی چیلنج آف امریکن نیشنل آئیڈینٹی میں امریکی زندگی کے ان پہلوؤں کی خاص طور پر نشان دہی کی گئی ہے جو جدیدیت کے پردے کے پیچھے چھپ گئے ہیں ۔ ہنٹنگٹن کا دعوی ہے کہ امریکہ ایک عیسائی ریاست ہے۔ اس کتاب کا بنیادی خیال یہ ہے کہ امریکہ کی شناخت کے لیے اس کے ینگلو پروٹسٹنٹ کلچر کا تسلسل ضروری ہے ۔ اس بناء پر کوئی وجہ نہیں کہ پاکستان کی صورت حال کو کسی استثنائی معاملے کے طور پر دیکھا جائے۔ امریکہ میں رائے عامہ کے متعدد جائزے اس بات پر روشنی ڈالتے ہیں کہ امریکن پبلک لائف کے کئی معاملات میں مذہب کا کردار بہت اہم رہا ہے۔ گراؤنڈ زیرو مسجد“ کے نام سے شہرت پانے والے منصوبے کے معاملے میں (جو درحقیقت نماز کے ایک ہال کے ساتھ ایک ثقافتی مرکز اور ایک بین المذاہب پروجیکٹ پر مشتمل تھا اور جسے گیارہ نمبر ۲۰۰۱ء کو تین ہزار افراد کی ہلاکت کے ساتھ جن میں کم از کم ساٹھ مسلمان بھی تھے ، تباہ ہونے والے ٹریڈ سنٹر سے تقریباً دو بلاک دور یعنی تقریبادوسوکلومیٹر کے فاصلے پر تعمیر کیا جانا تھا ) کیا جانے والا غیظ و غضب کا مظاہرہ، دنیا کی سب سے زیادہ ترقی یافتہ اور طاقتور جمہوریت میں مذہبی امتیاز کی ایک اور مثال ہے۔

امریکہ میں مذہب سے تعلق کی کیفیت کے حوالے سے پیو (PEW) نامی امریکی ادارے کی جانب سے جون ۲۰۰۸ء میں کیے گئے ایک سروے کے مطابق امریکیوں کی مذہبی وابستگی اور عقائد و اعمال اور ان کے سماجی وسیاسی رویوں میں گہرا تعلق پایا جاتا ہے۔ مذہب فی الحقیقت لوگوں کے سوچنے کے انداز کی صورت گری میں عمومی تاثر سے کہیں زیادہ طاقتور کردار ادا کر رہا ہے اگر چہ یہ کردار بالواسطہ ہے۔“ یہ جائزہ ۳۶ ہزار افراد سے بات چیت پر مشتمل ہے۔ اس کے نتائج واضح کرتے ہیں کہ مذہبی وابستگی محض ان امور میں امریکیوں کے رویوں کو متاثر نہیں کرتی جو اہم سماجی اور ثقافتی سوالات سے متعلق ہیں بلکہ یہ امریکیوں کے بنیادی سیاسی رجحانات کے تعین سے بھی گہرا تعلق رکھتی ہے۔ گیلپ یوایس اے کے فروری ۲۰۰۶ ء کے رائے عامہ کے ایک جائزے کا حوالہ یہاں مفید ہوگا جس کے مطابق امریکی شہریوں میں سے ۴۵ فی صد کا کہنا تھا کہ بائبل کو امریکہ میں قانون سازی کا ایک ذریعہ ہونا چاہیے، اور ۹ فی صد کا کہنا تھا کہ بائبل کو قانون سازی کا واحد ذریعہ ہونا چاہیے۔ جبکہ ۴۲ فی صد امریکیوں کے نزدیک دستور تحریر کیے جانے میں مذہبی رہنماؤں کی براہ راست شرکت ضروری ہے۔
مسلم دنیا کے بارے میں گیلپ سروے بتاتے ہیں کہ پاکستان اور بیشتر مسلم ملکوں میں دس میں سے نو مسلمان چاہتے ہیں کہ ان کے ملکوں میں شریعت قانون سازی کا واحد یا کم از کم ایک ذریعہ ہو۔ امریکہ اور مسلم دنیا کے مذہبی، سیاسی اور ثقافتی حالات میں مقداری و معیاری دونوں اعتبار سے واضح اختلافات کے باوجود کلیدی مسائل میں بعض مماثلتوں اور ایک حد تک اشتراک کو نظر انداز نہیں کیا جا سکتا۔ جہاں تک انتہا پسندی اور دہشت گردی کے تازہ رجحانات کا تعلق ہے تو یہ تذکرہ بے محل نہیں ہوگا کہ ایسپوزیٹو (Esposito) اور موگا ہے (Mogahed) کو یہ تسلیم کرنا پڑا کہ "دہشت گردی کی کارروائیوں سے چشم پوشی کرنے والوں اور باقی لوگوں کے درمیان اصل فرق سیاست کا ہے پارسائی کا نہیں ۱۲

افغان جہاد سے قبل و بعد اور نائن الیون کے بعد اسلامی دنیا کا ردعمل
افغان جہاد کے بعد کے رد عمل اور نائن الیون کے واقعات کو ایک دوسرے سے جوڑنے کا رجحان عام ہے، اس لیے ضرورت ہے کہ افغان جہاد سے قبل و بعد اور نائن الیون کے بعد کے اسلامی رد عمل کی شکلوں میں پائے جانے والے فرق کو نمایاں کرنے کی کوشش سے پہلے ان مفروضات کی بنیاد کی حقیقت کو واضح کیا جائے جن کے حوالے سے تعلق قائم کیا جاتا ہے۔
گیارہ ستمبر کو ہونے والی دہشت گردی کی کارروائی انسانیت کے خلاف جرم تھی۔ لیکن امریکہ نے جس طرح اس کا جواب دیا وہ بھی کسی جرم، بھیانک غلطی اور عالمگیر تباہی کے اقدام سے کم نہ تھا۔ جڑواں ٹاورز پر کیے جانے والے قابل مذمت حملے سے مجرمانہ فعل کی حیثیت سے نمٹنے کے لیے کریمنل عدالتی نظام کے اندر رہتے ہوئے قانونی طریق کار نہیں اپنایا گیا۔ حالانکہ اس سے پہلے خود امریکہ کی جانب سے ۱۹۹۳ء میں نیو یارک ٹریڈ ٹاور پر حملے میں ، اوکلاہاما میں دہشت گردی کی کارروائی میں جس میں ۱۶۸ امریکی شہری ہلاک ہوئے تھے، اور ۲۰۰۰ء میں امریکی بحریہ کے جہاز یوایس کول پر یمن کے سمندر میں حملے کے واقعات میں یہی قانونی طریق کار اختیار کیا گیا تھا۔ لیکن نائن الیون واقعات کے بعد امریکہ کے خلاف جنگ کا ایک قانونی افسانہ گھڑ کے دنیا کو عالمی تنازع کی آگ میں جھونک دیا گیا جس کے نتیجے میں افغانستان و عراق پر فوج کشی کی گئی اور پاکستان کے بعض علاقوں کو بھی اس جنگ کا ہدف بنایا گیا۔ جن 19 افراد کے بارے میں فرض کیا گیا کہ وہ نائن الیون حملوں میں ملوث تھے، ان میں سے کوئی بھی افغانی، عراقی یا پاکستانی نہیں تھا۔ اس کے باوجود انسداد دہشت گردی اور محفوظ جنتوں کے خاتمے کے نام پر افغانستان اور عراق پر حملہ اور قبضہ کیا گیا اور اس کے نتیجے میں لاکھوں افراد بے دردی سے قتل ہوئے، ہولناک پیمانے پر بستیاں برباد اور جائیداد میں و املاک تباہ ہوئیں ، دہشت گردوں کے نئے لشکر وجود میں آگئے ، اور یوں دنیا مزید غیر محفوظ ہوگئی۔
اسلام اور مسلمانوں کو بالعموم اور عربوں اور پاکستانیوں کو بالخصوص بدنام کرنا اس کثیر الجہت نئی

صلیبی جنگ کا ایک اور تکلیف دہ پہلو ہے۔
افغان جہاد سے پہلے اور افغان جہاد کے بعد کی صورت حال میں کوئی براہ راست تعلق تلاش کرنا مشکل ہے۔ اسی طرح داخلی اسلامی رد عمل کے ساتھ ان کے جس گٹھ جوڑ کا الزام عائد کیا جاتا ہے ،اس کا سراغ لگانا بھی انتہائی دشوار ہے۔ نائن الیون واقعات اور جہاد افغانستان کے بعد کے ردعمل میں نام نہاد تعلق محض ایک مفروضہ اور گمان ہے۔ معاملہ اس سے کہیں زیادہ پیچیدہ ہے۔اس کے متعدد پہلو ہیں اور اس کی تاریخ نائن الیون سے کہیں زیادہ طویل ہے۔ سادہ عمومیت (Simplistic Generalization) اور سیاست زدہ بیانات حقیقی صورت حال کو سمجھنے میں مددگار نہیں ہو سکتے۔معاملہ اصلاً سیاسی اور تزویری ہے اگر چہ اس کے ساتھ خاصی مذہبی رنگ آمیزی اور لفاظی بھی شامل ہے۔ نائن الیون واقعات پر اب تک پراسراریت کے پردے پڑے ہوئے ہیں۔ امریکی حکومت ان کی پوری حقیقت اور اصل اسباب عالمی برادری اور خود اپنے شہریوں کے سامنے لانے ، نیز اس انسانیت سوز کارروائی کے مرتکب عناصر کو بے نقاب کرنے کے لیے غیر جانبدارانہ تحقیقات کرانے میں ناکام رہی ہے۔امریکی حکومت اس کارروائی کے اہتمام کی ذمہ دار طاقتوں کو سامنے لانے نیز اپنی ۱۷ا خفیہ ایجنسیوں ، امیگریشن اور سول ایوی ایشن حکام، اور ملٹری اور سیکیوریٹی انتظامیہ سمیت ان متعد د اداروں کا کردار بھی متعین نہیں کرسکی جن کی نا کار کردگی کی وجہ سے یہ سانحہ پیش آیا۔ امریکی فضائیہ کے لیے مستقل ہدایات ہیں کہ اپنے طے شدہ راستے سے ہٹتے نظر آنے والے ہر طیارے کو روکنے کے لیے فوری مداخلت کرے لیکن نائن الیون کے جس ڈرامے کے مکمل ہونے میں تقریباً دو گھنٹے صرف ہوئے ، اس میں مبینہ طور پر اغوا کیے جانے والے چار میں سے کسی ایک طیارے کو بھی امریکی فضائیہ کی جانب سے روکے جانے کی کوئی کارروائی ریکارڈ پر نہیں ہے۔ اسی بناء پر دنیا حیرت زدہ ہے کہ امریکی قیادت نے سیدھی طرح داخلی اور بین الاقوامی سطح پر ذمہ داروں کے تعین کے حقیقی سوالات اور ایشوز کا سامنا کیوں نہیں کیا۔ حتی کہ نائن الیون کمیشن نے بھی اس بات پر افسوس کا اظہار کیا ہے کہ وہ ساری معلومات جو مطلوب تھیں، اسے فراہم نہیں کی گئیں۔ امریکی
۱۵


آج کا مغرب اور مسلم دنیا ۔
مقتدرہ کی ناکامی پر کسی نے سر جوڑ کر بیٹھنے اور غور و فکر کرنے کی زحمت نہیں کی ۔ پیٹا گان پر حملے اور ایک تیسری غیر متصل عمارت ڈبلیو ٹی سی سیون کے ناقابل وضاحت انہدام کے بارے میں اٹھائے جانے والے ایسے سوالات کو آسانی سے نظر انداز کر دیا گیا ہے جو اس پورے معاملے کو یقین کی حد تک مشتبہ
بناتے ہیں ۔
نائن الیون کے بعد کی امریکہ اور اس کے اتحادیوں کی پالیسیوں کی وجہ سے افغانستان اور عراق برباد ہو گئے جبکہ پوری مسلم دنیا ہی کی نہیں، خود امریکہ اور تمام کرہ ارض کی معیشت شدید نقصانات سے دو چار ہوئی ۱۴۔ نائن الیون واقعات کے تمام پہلوؤں کی حقیقت جاننے اور مبینہ طور پر اس خوفناک واقعے کے جواب میں امریکہ کی جانب سے اختیار کی جانے والی پالیسیوں کے نتائج کا پتہ چلانے کی فوری ضرورت ہے۔ یہ ایک بہت بڑا سوال ہے کہ دنیا کو نائن الیون کے سانحہ سے جس کے تباہ کن ہونے میں کوئی شبہ نہیں، زیادہ نقصان پہنچایا امریکہ کی جانب سے اس کے جواب میں اٹھائے جانے والے
اقدامات سے؟
عالم اسلام اور تیسری دنیا کے دانش ور اس معاملے کی اصل حقیقت کی جستجو میں اکیلے نہیں ہیں۔ امریکہ اور یورپ میں بھی اس حوالے سے تو انا آواز میں اٹھ رہی ہیں۔سو سے زائد دانش ور، سائنس داں سے انجینئر اور تحقیق کار جواب طلب سوالوں کا تعاقب کرنے میں مصروف ہیں جبکہ ایک درجن سے زائد ویب سائٹس نائن الیون کے پس پردہ حقائق کے بارے میں اہم انکشافات پر مبنی مواد کے ساتھ سرگرم کار ہیں۔ اس کے باوجود یہ معاملہ اب تک ایک معمہ ہے۔ چرچل کے الفاظ میں ” پر اسراریت کے پردے میں لپٹی پہیلی کے اندر پہیلی
آسٹریلیا کے سابق حج اور گورنر سرنائی نہیں اسٹیفن جنہوں نے نائن الیون پر اپنے ایک تجزیے میں
کئی برمحل سوالات اٹھائے ہیں، کہتے ہیں :
۱۶


دہشت گردی اور امریکی پالیسیاں ۔
نیو بارک اور وانگلشن پر ہونے والے حملوں کی سنگینی بلاشبہ جنگ کا سبب بنی مگر انہیں ایک جنگی اقدام قرار دینا، انہیں ان کی اصل حیثیت سے بہت زیادہ بڑھا دینے کے مترداف ہے۔ یہ واضح طور پر دہشت گردی کے اقدامات ہیں اور ان سے جنگی معاملات کی حیثیت سے عہدہ برآ ہونے کے بجائے بین الاقوامی جرائم کے طور پر نمٹا جانا چاہیے تھا ۔ بین الاقوامی کمیشن برائے ماہرین قانون ( جنیوا) کے لیے
۱۵
کام کرنے والے ماہرین کے ایک پینل نے بھی نام نہاد انسداد دہشت گردی کے نام پر جنگ کے پیراڈائم کے بلا امتیاز استعمال کو چینج کیا ہے۔
امریکہ کے جواب اور اس کے نتائج پر سنجیدہ سوالات اٹھائے جارہے ہیں اور انہیں زیادہ مدت تک نظر انداز نہیں کیا جاسکتا۔ اس تحریر کا اختتام امریکی ریاست اوہائیو کی یونیورسٹی میں سیاسیات کے استاد پروفیسر جان ملر کی جانب سے اٹھائے گئے ایک بہت برمحل سوال کے ان الفاظ پر کرنا مناسب معلوم ہوتا
ہے کہ:
زیادہ بڑا خطرہ کیا ہے: دہشت گردی یا اس کے خلاف ہمارا رد عمل ؟ دہشت گردی ایک حقیقی خطرہ ضرور ہے لیکن شاید یہ ایک محدود حلقہ اثر پر مشتمل ثابت ہو جسے ہم نے بہت بڑھا دیا ہے، حتی کہ شاید جبری طور پر اسے اتنا اُبھار دیا ہے کہ یہ بہت بڑے پیمانے پر غیر ضروری اور ناروا بے چینی کا سبب بن گیا ہے۔ اس کے بعد یہ عمل فضول بلکہ اپنا مذاق آپ بنوانے والے اخراجات اور غیر ضروری ردعمل کے اظہار پر مبنی پالیسیوں کا باعث بنا۔ اس کے نتیجے میں بسا اوقات اس سے کہیں زیادہ مالی وسائل صرف ہوئے اور اس سے کہیں زیادہ نقصان پہنچا جو دہشت گردوں سے پہنچ سکتا تھا، حقیقت یہ ہے کہ اس طرح ہم عملاً ان کے ہاتھوں میں کھیل رہے ہیں ۱۶۔“
( ترجمه: ثروت جمال اصمعی )
Source: Khurshid Ahmad "US Policies, Ensuing Terrorism and Anti-Americanism: Some Reflections "Policy Perspectives, Vol 8, No 2, January-June 2011.

